Thema: Cadw at y Rheolau!

           Nod: 

Yr angen am ddeddfau/rheolau mewn cymdeithas.

[image: image1.wmf]
Adnoddau:
Bwrdd du/gwyn

Map o Gymru yn dangos Hendy Gwyn ar Daf.

Poster/Tryloywder Y 10 Gorchymyn

[image: image2.wmf] Agor y drws:  

Dewis rhai disgyblion a’u rhoi’n ddau dîm, a chwarae gêm o “Crogwr/Hangman” ar y bwrdd gwyn/du (ond rhoi pwynt i’r timau wrth iddynt gynnig llythyren gywir, ac nid tynnu llun crocbren!)  Yr enw cudd yw Hywel Dda.  

Gofynnwch i’r plant beth wyddon nhw am Hywel Dda. Beth oedd ei waith? (brenin) Brenin pa wlad? (ar y rhan fwyaf o Gymru)  Pryd oedd Hywel yn frenin? (c. hanner cyntaf y 10fed ganrif) 

Rhoddodd Hywel anrheg bwysig i Gymru.  Beth? (rhoi cyfle i’r disgyblion ddyfalu)

Yr ateb? – Deddfau.  Rheolau.  Cyfraith.

Cyn amser Hywel Dda roedd gan bob ardal yng Nghymru ei deddfau ei hun.  Roedd rhai ardaloedd yn cosbi pobl mewn un ffordd, ac ardal arall yn cosbi mewn ffordd arall.  Doedd hyn ddim yn deg.  Gofynnodd Hywel i  bob ardal yng Nghymru anfon 6 cynrychiolydd i Tŷ Gwyn ar Daf (dangoswch Hendy Gwyn ar fap) tua’r  flwyddyn 945 O.C.a chynnal pwyllgor mawr.  Cytunodd pawb ar restr o gyfreithiau ar gyfer y wlad i gyd.  Cafodd y cyfreithiau eu hysgrifennu ar bapur, a’u darllen yn uchel i’r bobl.  Mae copïau o’r cyfreithiau yn y Llyfrgell Genedlaethol yn Aberystwyth.   Mae un copi yn Lladin a’r llall yn Gymraeg.

Cafodd y brenin yr enw Hywel Dda.  Pam? (holwch y plant) Am lywodraethu’r wlad yn ddoeth, a rhoi Cyfraith i helpu Cymru.  Mae gardd coffa i Hywel Dda yn Hendy Gwyn ar Daf heddiw.

Mae’r Beibl yn dweud bod Duw yn dda a doeth.  Mae Duw wedi rhoi cyfreithiau/gorchmynion i ni.  Mae’r gorchmynion hyn yn ein helpu ni i fod yn ffrindiau gyda Duw, ac yn ffrindiau gyda’n gilydd.  Rhoddodd Duw 10 Gorchymyn arbennig i Moses ar ben mynydd Sinai pan oedd yr Israeliaid yn teithio ar draws yr anialwch i wlad Canaan.  Cafodd y 10 Gorchymyn eu hysgrifennu ar  ddwy lechen.  Mae’r pedwar gorchymyn cyntaf yn sôn am garu Duw ac ufuddhau iddo; mae’r chwech olaf yn sôn am garu a pheidio â gwneud drwg i bobl eraill.  (Gellir cyflwyno’r gorchmynion yn weledol wrth greu poster/tryloywder o dudalen 2 Bwrlwm y Beibl Gaynor Jones Gwasg Bryntirion)

Dyma’r 10 Gorchymyn:

1. Paid addoli neb ond Duw

2. Paid addoli eilunod. (Paid â meddwl am Dduw yn dy dermau di)

3. Paid defnyddio enw Duw yn anghywir.

4. Cadw’r Saboth yn ddiwrnod ar wahân.

5. Parcha dy dad a dy fam

6. Paid â lladd

7. Bydd yn ffyddlon i dy ŵr neu dy wraig

8. Paid â dwyn

9. Paid â dweud celwydd

10. Paid â bod yn eiddigeddus (genfigennus) a chwenychu eiddo pobl eraill

Munud i Feddwl:  

Cyfle i feddwl am y 10 Gorchymyn.

Ydw i’n ufuddhau i’r gorchmynion hyn?

Ydw i’n ufuddhau i reolau’r ysgol?

Beth sy’n digwydd pan dw i’n torri rheolau?

Gweddi:

Dduw, diolch i ti am y brenin Hywel Dda, ac am ei Gyfraith i Gymru.
Helpa ni i weld bod rheolau a chyfreithiau yn ein helpu ni i fyw yn ddiogel, ac yn hapus gyda’n gilydd.

Diolch am y 10 Gorchymyn roddodd Duw i ni.  

Helpa ni i fod yn ufudd, ac i gadw at reolau a deddfau – yn y cartref, yn yr ysgol, ac yn y stryd.

Amen.

